
He Poʻe Mālama ʻĀina  
na Jon Yasuda  

Ua ʻike au ma koʻu 

holo mākaʻikaʻi i 

kēlā Ianuali i hala 

aʻe nei he poʻe e 

noho kaiaulu ana ma 

ka ʻāina o Puna paia 

ʻaʻala i ka hala, a 

ma koʻu nānā ʻana, 

he pono. He ʻokoʻa ko lākou noho ʻana, ʻokoʻa 

ke ʻano i maʻa i ka hapanui o kākou, no ka mea, 

o ka ʻāina wale nō ke hānai ʻana iā lākou. He 

poʻe mahiʻai a he poʻe kaukaʻi ʻole i nā ʻolu o ka 

nohona kūlanakauhale. ʻAʻohe o lākou luhi i 

kēia ʻano nohona kuaʻāina. Ua ʻike maka au me 

ke kānalua ʻole i loko o kuʻu naʻau, he hana nui 

nō kēia ʻano nohona, akā naʻe, he waiwai ka 

hopena. 

ʻO ke ʻano o ka poʻe e noho nei ma kēia mau 

kaiaulu, he mālama ʻāina. I koʻu ʻike ʻana, he 

puakea ka ʻili, a ʻo kekahi, he Hawaiʻi paha, ʻo 

ka hapanui naʻe, he haole nō. No ka ʻāina ʻē mai 

kekahi, a ʻo kekahi, he kamaʻāina. ʻO ke kaula e 

hoʻopili nei iā lākou a pau, ʻo ia nō ka ʻimi ʻana i 

ka pono ma o ko lākou aloha no ka ʻāina. E nānā 

paha kākou i ka ʻāina e mālama ʻia, a me ka 

ʻāina e kūkulu ʻia ai nā hale he nui, he kū 

kaʻawale. E nānā paha kākou i ke kanaka e ʻai 

ana i ka mea ʻai o ka ʻāina, a me ke kanaka e ʻai 

ana i ka mea ʻai kūpono ʻole, he ʻokoʻa loa. ʻO 

ko lākou aloha i ka ʻāina ke kumu o ke koho 

ʻana i kēia ʻano nohona, a he mea ia e pono ai ke 

kanaka a e mālama ai i ka ʻāina.  

ʻOiai, ua like ka noho ʻana o ka poʻe a pau ma 

kēia mau kaiaulu, he ʻokoʻa iki nō ko kekahi me 

ko kekahi. ʻO kekahi poʻe, he poʻe lawa i ke 

kanu mea ai. ʻIke aku nei au i nā ʻano mea kanu 

he nui e ulu pono mai ana: o ka lau ʻai Pākē ʻoe, 

o ka ʻuala ʻoe, o ka palaʻai ʻoe, o ka lahopipi ʻoe, 

a pēlā aku. A ʻo kekahi, he mau poʻe kanu 

kumulāʻau a na ka hua o ke kumulāʻau e hānai 

aku. He mau kumulāʻau o kēlā ʻano kēia ʻano e 

ulu mai ana ma luna o kēia ʻāina: ʻo ka maiʻa ʻoe, 

o ka ʻulu ʻoe, o ka pea ʻoe, o ka niu ʻoe, a me nā 

ʻano kumulāʻau he nui hou aʻe e ulu ōhāhā mai 

ana. He mala ko kēlā me kēia ʻāpana ʻāina, a 

ʻoiai, he mala ia no ka poʻe e noho ana ma ia 

ʻāpana ʻāina ponoʻī, i kekahi manawa, he pū ai 

nō. ʻAʻole pōloli ka ʻōpū. Lako nō ka noho ʻana 

i nā mea ʻai a pau e pono ai ke ola. 

ʻOiai, ʻo ka ʻai maʻamau o kēia poʻe ka ʻai o ka 

ʻāina, i kekahi manawa, lawe ʻia mai nō kahi iʻa 

i loaʻa i ka poʻe lawaiʻa, a he kūʻai aku kūʻai 

mai me ia poʻe kuaʻāina nei. Maikaʻi nō kēia 

ʻano no ka loaʻa mai o nā ʻano ʻai like ʻole e 

pono ai ke kino. I ka nui o ka manawa, lawa 

kūpono ka ʻai i loaʻa mai, akā, inā nō he koena, 

kūʻai ʻia aku ma ka mākeke i ʻole ka hoʻopau ai. 

He hana kūpono nō ke kūʻai ʻana aku i ke koena, 

no ka mea, e like me ka ʻāina e hoʻopulu ʻole ʻia 

e ka ua e heleleʻi ana ma lalo o ka ʻauwaha 

alanui, pēlā no ke kino e hānai ʻole ʻia i ka ʻai i 

ʻuhaʻuha.  

I koʻu ʻike ʻana i kēia ʻano hana a lākou, kupu 

maila he mau manaʻo i loko oʻu, no ka mea, o ka 

hapanui o ka poʻe noho ma ke kaona, he kūʻai 

ʻia ka ʻai a pau loa. ʻOi aku paha ka ʻono o ka ʻai 

e kanu ʻia e ko kākou mau lima ponoʻī.  

No ka loaʻa ʻana mai o ka wai i kēia poʻe 

mālama ʻāina, kūkulu ʻia he pulumi a puni ka 

hale. I ka manawa e heleleʻi ai ka ua, ʻo ke kahe 

mai nō ia o ka wai mai kaupoku o ka hale a, 

ʻaʻole liʻuliʻu, piha mai kēia pulumi a kahe aʻe 

ka wai mai kēia pulumi mai a hiki aku i kekahi 

pahu wai nui loa. Mālama ʻia kēia wai i loko o 

kēia pahu no ka inu a me ka ʻauʻau. ʻO ka wai 

nō hoʻi ia no ka mala i ka wā e maloʻo ai ka 

ʻāina i ka ʻole o ka ua. ʻO ke ʻano o kēia wai, he 

momona a he huʻihuʻi.  

ʻO nā hale o kēia kaiaulu, he mau ʻano hale like 

ʻole. Aia ke ʻano o ke kūkulu ʻana i ka mea nona 

ka hale. ʻO kekahi, he hale papa a ma ka nānā 

ʻana, like pū nō me ka kākou i kamaʻāina ai. ʻO 

kekahi, he hale i kūkulu ʻia me ka lāʻau o ka 

nahele, ʻaʻohe nō hoʻi he paia o loko. Aia ma 

waho he uea makika e pale aku i ka mea kolo, 

ʻaʻole naʻe e kāohi mai i ka pā ʻana mai a ka 

makani. ʻAʻohe kohukohu o ka peʻahi uila inā 

nō he makani aheahe e hōʻolu ana i ka hale. A ʻo 

ka uila o ka hale, na ka lā e hoʻolako mai, ʻaʻohe 

nō hoʻi he uea mai kahiʻē e hoʻolako mai ana i 

ka hale. He mea ia e hoʻohaumia ʻole ai i ka 

honua a e uku ʻole ai i kahi kālā no ka uila. Na 

ka ʻāina nō e hoʻolako mai ana i kēia poʻe i nā 

mea a pau e pono ai ka hale. 

ʻAuhea ʻoukou, e ka 

poʻe e noho ana ma 

lalo o ka malu o ka 

wiliwili, ua pau paha 

ka pono o kēia ʻano 

nohona o ke kaona? 

He hiki anei ke hoʻi 

hou i ke ʻano o ka 

noho ʻana ma mua? 

Ke lana nei kuʻu manaʻo me ka haʻohaʻo i ka wā 

i pau loa i ka hala. Eia kā kēia poʻe kuaʻāina e 

noho ana i loko o ke kūʻonoʻono a ʻaʻole pili 

wale mai ko lākou noʻonoʻo i ke kālā. He mau 

poʻe ia e hoʻāʻo nei e hoʻopili i ka pono. ʻAʻohe 

o lākou hoʻopōʻino i ka ʻāina. Pēia paha ka noho 

ʻana o ka poʻe ma mua? Ma o kēia ʻano e 

hoʻomau ai i nā waiwai a ke Akua i hoʻolako 

maila no ko ka honua nei. 

Ua Lilo Auaneʻi i ka Humu 

Hewa  
na Kaʻiuokalani Damas  

Aloha mai nō kākou e nā hoa makamaka 

heluhelu o Ka Ulu Hoi; mai ka ʻāina nui o 

Keawe i ke kai o ʻĀlenuihāhā a i kahi kaulana i 

ka wehi waiwai o ka pūpū i Niʻihau, a hiki loa 

aku. E nā kini o ka ʻāina pulapula e hulali i ke 

alaula o ke Komohana, e nā kupa i mili ʻia e ke 

ahe Kaiāulu, e nā lālā e malu ʻia i ke kuahiwi kū 

kilakila o Kaʻala, eō e nā Waiʻanae! Eia nō 

kākou ke ola nei i kēia au, i ka manawa e 

holomua nei nā Hawaiʻi i kahi e loaʻa ai ka lei 

ʻaʻala o ka lanakila. Eia kā, ke kānalua nei 

no kēia i ka hoʻohaʻahaʻa ʻia ʻana o ka kākou 

nohona maoli. E hui kākou e nā Hawaiʻi, i mea e 

hōʻike aku i ke ala pono i nā kānaka e kūkulu nei 

i kahi mau loina hou no ka lilo ʻana o ke kālā iā 

lākou.  

Ua ʻōlaʻolaʻo ʻia nō ka lepo i Lanikūhonua i ke 

kau hāʻulelau i hala aku nei. Ua hoʻolaulea nō nā 

kanaka he nui kini a lehu i ua wahi lā e kīkoʻu ai 

i ka ʻāina no ke kūkulu ʻana i kahi hōkele hou. 

Ua haele mai nō ka mea kaulana i nā keiki, o 

Disney nō ia. Ua huakaʻi mai nō lākou, nā luna o 

ia hōkele, mai ka ʻāina nui o Kaleponi mai e 

hoʻoulu i ka hoi o nā keiki i Hawaiʻi nei, a he 

maikaʻi no paha ia hana. Eia naʻe, o ka mea āna 

a lākou e kālele ai, ʻo ia nō ke kiʻiʻoniʻoni ʻo 

"Lilo a me Stitch." He auwana hele nō ia wahi 

poʻomanaʻo i nā Hawaiʻi he nui ma muli o ke 

kuhi i ka nele i kā kākou ʻano loina, a me ke 

kūkulu ʻana paha i "loina" hou i kapa ʻia he 

Hawaiʻi! Pehea lā e paipai ai i ka ʻike maoli o nā 

kūpuna? Aloha ʻino no.  

ʻAuhea lā ʻoukou e nā kānaka e hoʻokele i ua 

hōkele hoʻopailua lā? E hoʻolohe mai ko ʻoukou 

mau pepeiao a e ʻalawa mai kou mau maka i nā 

Hawaiʻi e ʻike ʻia ai nā mea e pono ai ka nohona 

Hawaiʻi. ʻO ka mea ʻoi loa, ʻo ia ka hōʻoiaʻiʻo i 

ka ʻoukou ʻōlelo. Aia nō ka mana i ka ʻōlelo 

ʻana – he ola a he make nō hoʻi ko loko o laila. 

Ke ʻōlelo ʻia nō, aia ka pono i ka hoʻokō ʻana i 

ia ʻōlelo! ʻO kekahi mea nui i ʻae ʻia ai ko 

ʻoukou kūkulu ʻana i kahi hōkele, ʻo ia nō ka 

ʻoukou haʻi ʻana mai i kou haʻi ʻana mai i 

kanaka o kuʻu one hānau, o ka ʻāina hoʻoheno o 

Waiʻanae, a he ʻano hoʻohiki nō ia. Ua ʻōlelo 

mai ke kiaʻāina ʻo Lingle, he mea ia e 

hoʻomaikaʻi ai i na Waiʻanae ma o ka loaʻa ana 

he hana. Pēlā pū ka ʻōlelo a ka luna o ka Hawaiʻi 

Tourism Authority. Eia naʻe, ua makaʻu nō paha 

ʻoukou i ia hana ma muli o nā ʻōlelo ʻino i ia 

wahi. He mau hūpō nō paha mākou? He kuewa 

wale nō paha ko Waiʻanae? ʻAʻole pēlā! Mai 

hoʻokuli ʻoukou i ko ʻoukou mau pepeiao. Eia 

nō, he mau kānaka akamai hoʻi ko laila, a he 

piha hoʻi ka waiwai o Waiʻanae. Ke haʻi ʻia 

kekahi Waiʻanae, he limahana "kauā" wale no 

paha ia? Pēlā paha ko ʻoukou manaʻo?  

Inā, ua manaʻo anei paha ʻoukou i kā mākou ʻike 

ʻole i kā ʻoukou hana ʻino, he hoʻopaumanawa 

nō ʻoukou. Ua ʻike ʻia nō kā! Ua haʻi ʻia kekahi 

kanaka e luna aʻe i ka māhele Hawaiʻi ma ka 

ʻoukou hōkele, ʻaʻole anei? Pehea lā? He 

Waiʻanae nō paha ʻo ia? He ʻEwa nō paha ʻo ia? 

He ʻAiea nō paha ʻo ia? He Honolulu anei paha 

ʻo ia? ʻAʻole lā! He kupu nō ʻo ia no ka ua 

ʻĀpuakea! A wahi a ka lohe, aia nō ia kupu e 

noho nei i ka ʻāina nani o ka mauna i lohia me 

ke onaona! Pehea lā ia e hana aʻela i kana hana 

mai kahi ʻē aku? A no ke aha ʻoukou i haʻi ai iā 

ia? Ua lohe ʻē nō paha ʻoukou, ʻaʻole lawa ke 

akamai ma ka huli Komohana? Ua ʻōlelo 

hoʻokae mai nō paha kekahi iā ʻoukou no ke 

ʻano o nā Waiʻanae? He heheʻe ka ʻoukou i 

ʻōlelo mai nei. Ua hewa maoli ko ʻoukou lohe 

ʻana no ka hiki ʻole ʻana o nā Waiʻanae! Ua nani 

hoʻi ʻo Waiʻanae, ua molale nō ia i ka lā, a 

hoʻoheno nō mākou i ka makani Kaiāulu. ʻAʻole 

ia o ka makani kāhina kumu niu. No ka ʻāina 

hoʻohiamoe aliʻi ia makani. E paʻa nō i ko ʻāina!  

I Waiʻanae nō nā loea o ka ʻike Hawaiʻi he nui! 

ʻO Kaupena Wong, ke keu nō a ke akamai i ke 

oli a me ka mālama ʻana i ka ʻike Hawaiʻi, he 

Waiʻanae nō ʻo ia. ʻO ka mea i kapa ʻia he loea 

maoli i ka hula, i ka ʻōlelo, a me ke ʻano o ka 

Hawaiʻi, ʻo ia nō ʻo Kimo Alama Keaulana, he 

Nanakuli ʻo ia. Aia hoʻi ʻo ia e noho nei i ka 

ʻāina pulapula o Nanakuli. ʻO Twyla Ululani 

Mendez, ʻo ia ke kaikamahine a ke kumu hula 

kaulana o Leilani Sharpe Mendez. Ua kaulana 

ka lāua hana o ke aʻo ʻana i ka hula a me ke 

mele Hawaiʻi, aia nō i ka ʻāina nani o Waiʻanae. 

A na Kimo Keaulana lāua ʻo Twyla Mendez i 

wehewehe mai i ko lāua kānalua i ka ʻoukou 

hana. Ua nui hou aku nā loea i ka hula, ke mele, 

a me ke ʻano o ka nohona Hawaiʻi. I ka hele 

ʻana o ke kanaka i kekahi ʻāina malihini, he mea 

nui ka ʻimi ʻana i loea i ka nohona o ia ʻāina, 

ʻaʻole anei?  

ʻAuhea ʻoukou, e kanaka wahaheʻe o ka hōkele? 

Pehea kā ʻoukou? Ua mau nō ko ʻoukou manaʻo 

no ka hiki ʻole ʻana i nā Waiʻanae? ʻAʻole lawa 

ka ʻike o nā kānaka i Waiʻanae nei? ʻAʻole o ka 

hoʻokō ʻana i kau i ʻōlelo mai nei he mea e pono 

ai ke ola ʻana? Eia nō mākou nā Waiʻanae e kū 

nei me ka hanohano. He ʻike a he waiwai ko 

ʻoneʻi. E akahele nō ʻoukou, o hiolo auaneʻi 

ʻoukou mai luna iho a i ka lepo. He waiwai ko 

nā kupa o Lanikūhonua, a he lani nō kau e 

piʻikoi nei me ka ʻike ʻole i ke ala pono. 

ʻAʻohe ʻIke o ka Puaʻa 

Nona ka Imu e Hoʻā ʻia Nei  
na Kamuela Kaapana  

Haʻina ka lā, heleleʻi ka 

ua, hāneʻe ka pali, 

huliau ʻia ka honua. Pau 

nō ke ola pono o ka 

ʻāina. E ala ʻē ke koʻe, e 

ala ʻē ka ʻelelū. ʻEku iho 

ka puaʻa i ka lepo o ka 

honua a oka nō ʻo ia.  

I Kēkēmapa o ka makahiki nei 2008, paʻi ʻia nā 

moʻolelo like ʻole i loko o ka nūpepa nui o ka 

Honolulu Advertiser e pili ana i ka pepehi ʻino 

ʻia ʻana o ka poʻe wahine. I kekahi moʻolelo i 

loko o ia nūpepa, kākau maila ka wahine i loko o 

kana puke moʻomanaʻo i nā hana ʻino a pau a 

kana ipo i hana ʻino ai iā iala. ʻIke ʻia kona mau 

ʻiʻini i ka haʻalele ʻana a hemo nō hoʻi ka lāua 

pilina. ʻIke ʻia nō hoʻi kona makemake e 

hoʻomau i ka noho ʻana me kēia kāne: he ʻiʻini 

kona e mālama ai i kā iala keiki, e 

hoʻoponopono ʻia nō ka pilina a lāua me ke kāne, 

a aloha mau ʻo ia i ua kāne nei. He moʻolelo 

maʻamau kēia. Akā, e haʻalele anei ka wahine 

inā e pepehi ʻia ana ʻo ia e kana kāne? ʻO ia 

paha, ʻaʻole paha. Paʻakikī ka haʻina.  

ʻO ka pahuhopu nui o ia kolamu nūpepa ka 

paipai ʻana i nā wāhine e pakele i ka pilina me 

ke kāne inā he kāne ʻino ʻo ia. Nui nā hui kākoʻo 

a kōkua i nā wāhine a me nā keiki i pepehi ʻino 

ʻia. ʻO kekahi pahuhopu ʻē aʻe paha o ua nūpepa 

nei, ʻo ia ka hōʻike ʻana i ka hana ʻino a me ke 

ʻano poʻe kānaka e hana pēlā, ʻo ia hoʻi, ʻo ka 

poʻe kamaʻāina no i kēia pae ʻāina nei, ʻo ka 

poʻe Hawaiʻi, ka poʻe Pilipino, ka poʻe Kepanī, 

a pēlā wale aku. Nui ka pāʻuluʻā ʻana i kēia wahi 

mai ka lā hiki a ka lā kau. Akā nō naʻe, i ka hapa 

nui o ka moʻolelo i kākau ʻia i loko o ka nūpepa 

no kekahi pepehi ʻino ana, he kanaka Hawaiʻi ka 

mea nānā i hana. He hana maʻamau kēia no ke 

ola o ka poʻe Hawaiʻi? No ke aha e kuhikuhi ai 

ka nūpepa i ka poʻe maoli o kēia pae ʻāina? He 

hoʻokae paha? He ʻoiaʻiʻo paha? 

ʻImi kākou i loko o nā moʻolelo kahiko i kahi 

ʻike no ke ola o nā kānaka Hawaiʻi. Loaʻa nā 

moʻolelo he nui e hōʻike i kēia pāʻuluʻā ʻana i ka 

wahine. Eia ka moʻolelo kaulana loa o ka ʻāina o 

Mānoa, ʻo ia hoʻi, he moʻolelo no Kahalaopuna.  

Ua pepehi ʻia ʻo ia e kana kāne e Kauhi. I ka 

manawa mua, ua lawe o Kauhi iā ia i Aihualama 

a pepehi ʻino ʻo ia iā Kahalaopuna a make loa. 

ʻEli ʻo Kauhi i ka honua a kanu paʻa ʻia ʻo 

Kahalaopuna. I kona huli kua ʻana a hoʻi i 

Waikīkī, i uka aʻela ka pueo o Kahalaopuna a 

huʻe hou ia pueo i ke kino o Kahalaopuna. 

Hōʻola ʻia o Kahalaopuna a kāhea akula ʻo ia iā 

Kauhi. I ka lohe ʻana ʻo Kauhi i ka leo o 

Kahalaopuna, hele ʻo ia a huhū. Lawe hou ʻo ia i 

ka wahine i kekahi wahi e a pepehi hou iā ia. 

Lele hou mai ka pueo a hōʻola iā Kahalaopuna. 

Kāhea hou ʻo ia i kana kāne, iā Kauhi. ʻAkahi, 

ʻalua, ʻakolu kēia hana, a pau kāuna hoʻi. 

No ke aha i hana ai o Kahalaopuna pēlā? Ua 

maopopo iā ia ka mālama ʻole ʻana o Kauhi iā ia, 

akā mau aku kona ʻiʻini i ka lilo ʻana i wahine 

nona. Pehea ʻoe, e ka mea heluhelu, ʻae anei ʻoe 

i ka hana ʻana a Kahalaopuna? 

Like nō ka hana i kēia au. Noho ka wahine me 

kana kāne, me ka mea i pepehi iā ia. Aloha wale 

ʻo ia i ke kāne. Akā, ʻike paha kākou i ka ʻike 

ʻokoʻa o kēia pilikia. Eia ka puʻu, ʻaʻole ka 

pilikia o ka wahine. E ala ʻē nā mamo a 

Kamapuaʻa – mai pepehi ʻino i kau wahine.  

He hōʻailona nō kēia mau moʻolelo mai ka wā 

kahiko a me nā moʻolelo i paʻi ʻia i loko o ka 

nūpepa. Hōʻike kēia mau mea i kekahi pilikia 

nui o ka pilina o ka ili. Inā he pilikia no ka pilina, 

mai pepehi wale aku. Aia kēia hana ʻino i loko o 

ko kākou ola mai kinohi o ke ola ʻana o ko 

kākou poʻe kūpuna a hiki i kēia au. Akā, pili nō 

kēia hana me ke ola o ka poʻe Hawaiʻi? ʻAʻole 

paha, ea?  

Eia nō paha ka pahuhopu o ka poʻe kahiko. 

Kākau ʻia ua mau moʻolelo nei i mea e hōʻike ai 

i nā hana ʻino a kākou e hana ʻole ai. No laila, 

hiki iā kākou ke aʻo mai ka moʻolelo a ola pono. 

ʻŌmeʻo ka pua. Niau ke kahawai. Pā papaiāulu 

ka makani. Ulu hou ka honua i ka pono. 

Ka Poni ʻAna iā Obama, he 

"Kamaʻāina" no Hawaiʻi 

Nei  
na Kaipo Tam  

Ua poni ʻia aʻela o Pelekikena Obama, he 

"kamaʻāina," i ka mahina nei o Ianuali. Lilo ʻo ia 

ka pelekikena pāʻele mua loa. Hele akula ʻelua 

paha milionā kānaka i Wakinekona D.C. e ʻike i 

kēlā ʻaha poni. Hauʻoli au i kēia huliau? Hauʻoli 

nō! Akā naʻe, he pōmaikaʻi 

kēia huliau no ko Hawaiʻi, no 

ka lāhui Hawaiʻi paha? A, ua 

hoʻomanaʻo akula nō hoʻi 

kākou i ka ʻōpeʻa ʻia ʻana o ka 

lāhui Hawaiʻi ma Waikīkī i ka 

lā 17 o ua Ianuali nei me ka 

hana kūʻē. Pehea ka manaʻo o 

ka poʻe Hawaiʻi? Hauʻoli ka 

poʻe Hawaiʻi he nui i ka 

Pelekikena ʻilipuakea ʻole mua i ʻAmelika, akā, 

e noʻonoʻo kākou i ko kākou ea Hawaiʻi. 

I kēia kolamu, heluhelu ʻia ka huaʻōlelo 

"kamaʻāina." He aha ka manaʻo o ia huaʻōlelo i 

kēia au hou? I huikau ʻole ai ʻoe, e ka mea 

heluhelu, penei kaʻu ma kēia kolamu nei. No ka 

poʻe i hānau ʻia i ka pae ʻāina o Hawaiʻi nei, 

kapa ʻia lākou he kamaʻāina. No ka poʻe ʻōiwi o 

Hawaiʻi, ka poʻe maoli hoʻi, kapa ʻia nō hoʻi 

lākou he ʻōiwi.  

Ua hānau ʻo Ann Dunham iā Barack Obama Jr. i 

Hawaiʻi nei iā ia i hele ai i ke Kulanui o Hawaiʻi 

i Mānoa. Hui pū ʻo Dunham iā Barack Obama 

Sr. ma Mānoa nei i ke kulanui; ʻo Obama Sr. ke 

kanaka pāʻele mua i komo i ke Kulanui o 

Hawaiʻi nei, wahi a ka paena punaewele o Ke 

Kulanui o Hawaiʻi, o Mālamalama. Haʻalele ʻo 

Dunham iā Hawaiʻi e kaʻahele i ʻĀkia Hikina 

Hema e kōkua i nā poʻe ma laila; hana nō hoʻi ʻo 

Dunham i kana kēkelē laeoʻo. ʻO ia ke kumu i 

hānai ʻia ai ʻo Obama Jr. i Inidonesia. Ma hope 

iho, hānai ʻia ʻo Obama Jr. e kona kupunahine, e 

Madelynn Dunham i Oʻahu nei. ʻO "Toots" kona 

inoa kapakapa no ka tūtū wahine. Kapa ʻia aʻela 

ʻo ia pēlā ma muli o ka hua ʻōlelo "tūtū." No 

laila, i ka hapa nui o ka wā ʻōpiopio o Obama Jr., 

ua noho nō i Hawaiʻi nei. 

Iaʻu i nānā ai i ka pahu hoʻolele kiʻi, ʻike ʻia ka 

hui puhi ʻohe o Punahou a e shaka ana ʻo 

Pelekikena Obama iā lākou. Piha haʻaheo wau i 

ka ʻikena i ka poʻe 

kupa o Hawaiʻi a 

me ka shaka ʻana. 

Ua hāpai ʻia aʻe au e 

mālama, kōkua, a 

kākoʻo kekahi i 

kekahi; ʻaʻole wale 

nō o ka poʻe ʻōiwi. 

Akā, pehea ka manaʻo o kēia poʻe ʻōiwi ʻē aʻe 

no ka hoʻolaulea ʻana i ka poni ʻia ʻana o 

Pelekikena Obama e kō ʻAmelika? E kōkua ʻana 

paha ka manaʻo o Pelekikena Obama iā 

ʻAmelika, akā, pehea ke ea o Hawaiʻi nei? He 

aha ko kākou makemake no kō Hawaiʻi i ka wā 

e hiki mai ana? 

He kanaka maoli au a kākoʻo nō i kō Hawaiʻi, 

akā, ua hānai ʻia au i ke ʻano ʻAmelika, no laila, 

pehea koʻu manaʻo? Pohihihi kēia mau manaʻo 

ʻokoʻa, o ka manaʻo Hawaiʻi a me ka manaʻo 

ʻAmelika. Nui nā ninau e pili ana i ke ea o 

Hawaiʻi no ka mea na kekahi kamaʻāina e 

alakaʻi iā ʻAmelika Hui Pu ʻIa. E kōkua ana ka 

Pelekikena iā kākou? 

Hauʻoli au i ka poni ʻana iā Pelekikena Obama 

no ka mea alakaʻi ʻo ia i nā lāhui ʻē aʻe. I ka wā i 

hala, na ka Pelekikena o ʻAmelika Hui Pu ʻIa e 

alakaʻi ana i ka honua a me na lāhui ʻē aʻe. Eia 

he laʻana: ʻo ia hoʻi ka economic crisis o kēia au 

hou. I kō ʻAmelika Hui Pū ʻIa hoʻokele waiwai i 

hāʻule ai, hāʻule no ka hoʻokele waiwai o nā 

lāhui ʻē. I ka hapa nui o ka manawa, kākoʻo nā 

lāhui like ʻole iā ʻAmelika Hui Pū ʻIa. I ka 

nūhou ma ka pahu hoʻolele kiʻi, ua hoʻolaulea ka 

poʻe a puni ka honua no kā kākou pelekikena 

hou. Maikaʻi kēia hoʻolaulea ʻana o nā poʻe like 

ʻole?  

ʻOiai hānai ʻia aʻela ʻo Pelekikena Obama ma 

Hawaiʻi nei, ʻike ʻo ia i kekahi mau manaʻo 

Hawaiʻi. Hiki paha iā ia ke hoʻohālikelike i ka 

waiwai o Hawaiʻi a me ka manaʻo o ʻAmelika. 

ʻIke nō ʻo ia i ka Hawaiian Renaissance no ka 

mea ma Hawaiʻi nō ʻo ia i kēlā manawa. ʻAʻole 

hiki i kēia Pelekikena ke hoʻopohō i ka manaʻo o 

kō Hawaiʻi. I koʻu wahi manaʻo, ʻaʻole hiki iā 

Pelekikena Obama ke mālama ʻole i nā ʻōiwi o 

Hawaiʻi. Aia a nānā ʻole ʻo ia, a laila, aloha ʻino 

ʻo ia, akā, he aha ana ka hopena? E kakali kākou 

a ʻike ʻia i nā makahiki ʻehā e hiki mai ana. 

Hoʻonui ʻia ka Paia ʻAlai  
na Ipolani Jaimes  

E pani i kou mau maka a e manaʻo ulu i ka 

Paredaiso. He aha kāu e manaʻo ai? ʻIke paha 

ʻoe i nā mauna haʻaheo, nā awawa uluwehiwehi, 

nā waihoʻoluʻu o nā pua like ʻole, nā nalu ʻeu o 

ka moana maluhia, pūʻili ʻia e ka pumehana o ka 

lā, a me ka pā ʻana o ke ahe kolonahe. "He 

kāhiko hoʻokahakaha nō ia kula." (651) He kiʻi 

maoli nō kēia o ko kākou ʻāina nēnē hiwa nei.  

I kēia lā, ke 

ʻākeʻakeʻa nei nā 

paia o nā halekuʻi i 

ka pilina ma waena 

o nā kuahiwi me 

ka moana. "Hemo 

ka pili a ka 

makemake." (824)  

Ke hana pū nei ʻo Mufi Hannemann, ʻo Mark 

Scheibe, a me nā kākoʻo no ke kūkulu ʻana i 

kekahi ʻalai hou aʻe, ʻo ia hoʻi, ke kaʻa uila. He 

iwakālua mile ka lōʻihi o ke ala a he kanakolu 

kapuaʻi ke kiʻekiʻe ma luna o ke alanui. E 

hoʻomaka ana ke kaʻa uila mai Kapolei a hiki 

aku i Ala Moana. Ma waena o Kapolei a me Ala 

Moana, aia ana he ʻumi kumamāiwa hale 

hoʻolulu, ma kahi o Waipahu, Pearlrigde, 

Downtown, Ala Lilikoi a pēlā nō hoʻi. E hoʻolilo 

ʻia ana ke kālā he nui wale no kēia papahana nui, 

ʻo ia hoʻi, nā piliona ʻehā a puka ʻelima. I kēia 

manawa, hoʻoulu kālā maila ke aupuni he ʻekolu 

haneli miliona kālā no kēia papahana. I loa nō a 

lawa ke kālā i loaʻa i nā kākoʻo o kēia nahesa 

kila, e hoʻomaka ana ke kūkulu.  

He manaʻo pono kēia no ka poʻe e kalaiwa me 

nā kaʻa he nui wale i ke alanui mai Kapolei a 

hiki i Ala Moana i nā lā a pau. Hiki iā lākou ke 

hoʻonanea i ko lākou holoholo ʻana i ka hana a 

me ko lākou hoʻi ʻana aku i ka hale. Mākaʻikaʻi 

wale aku nō lākou ma ʻō a ma ʻaneʻi o ko kākou 

one hānau makamae mai ka lewa mai. ʻAʻole 

lākou e hopohopo i ka haʻo ʻana i ko lākou 

ʻohana, ke kumu kūʻai o ke kakalina pipiʻi, a me 

ka nui kaʻa nō hoʻi ma ke alanui. Akā naʻe, inā e 

holoholo kekahi mau kānaka, e kau ana nō paha 

ka hapanui i nā hola maʻamau o ka neʻe 

kāpekepeke ʻana i ke alanui (i ke kakahiaka a me 

ka ʻauinalā). He manawa pōkole kēia. 

Makemake kākou e uku i kēia kumu kūʻai pipʻi 

no kēia kaʻa uila e hoʻohana ʻia ana nō paha no 

kekahi manawa iki? E hoʻopau wale ana kākou i 

ka kākou kālā. 

Eia kekahi, mahea e kūkulu ʻia ai nā hale 

hoʻolulu? Mahea e hoʻokū ʻia ai nā kaʻa o nā 

ʻōhua? Nui ka ʻāina e hoʻohana ʻia ana no kēia 

papahana. E hoʻomaʻewa ʻia ana ko kākou ʻāina 

waiwai no ke kūkulu ana i nā hale hoʻolulu a e 

kaʻapuni ʻia ana ua mau hale hoʻolulu nei e ka 

poʻe hale kūʻai like ʻole. E hopu aku ana ʻo Mufi 

mā i ka ʻāina neo no kēia mau mea, akā ʻaʻohe 

ʻāina. 

No nā lawaiʻa, he pōmaikaʻi maoli nō ka 

holoholo ʻana ma ka moana mālie, ka ʻike ʻana i 

ka ʻāina hānau mai ka moku mai, a laila, ka 

hanapaʻa ʻana o kekahi iʻa kamahoi. Akā naʻe, i 

ka holoholo ʻana ma kai o Ala Moana, ʻaʻole 

hiki ke ʻike ʻia nā mauna haʻaheo a me ke 

awāwa uluwehiwehi kekahi. Inā e hui pū ana ka 

poʻe halekuʻi me ua nahesa kila nei i ka 

hoʻopupuka ʻana i ko kākou kiʻi o ka Paredaiso, 

e maka piapia maoli ana nō kēia. E kuʻu aku 

kākou i kēia papahana a hoʻolilo pono i ke kālā 

no nā kula like ʻole, ka noʻeau hoʻokele waiwai, 

nā kānaka hale ʻole, a pēlā wale aku. No laila, e 

hōʻole kākou i ke kaʻa uila a mālama i ka ʻāina 

no nā hanauna hope. 

I Ulu nō ka Lālā i ke Kumu  
na Jannah Tafua  

Mai ka wā kahiko a hiki i kēia wā ʻānō, hele mai 

ka hapa nui o nā malihini, a ʻiʻini lākou e hoʻokō 

i nā mea i ʻolu ai lākou. Nānā lākou i nā ʻāina 

uluwehi a noʻonoʻo i nā hana e loaʻa ai ke kālā. 

He mea maikaʻi nō lākou, akā i ka holo ʻana o 

ko lākou manaʻo, ʻaʻole lākou e mālama a e ʻihi 

i ka poʻe a me nā ʻike a me nā hana o Hawaiʻi. I 

ko lākou ʻiʻini ʻana e kō ko lākou hana, na lākou 

i kepakepa i nā hana a ka wā kahiko.  

Ma ka lae o Hāʻena, ke pīhoihoi ʻia nei nā 

ʻuhane o nā kūpuna i ka naue ʻana o ka ʻāina. ʻO 

ke kumu o kēia hanānā ka ʻiʻini o kekahi kāne 

mai Kaleponi mai e kūkulu ʻia he hale. ʻO kona 

makemake e kūkulu ʻia ka hale i kahi kokoke i 

ka lae kahakai, ʻo ia ka mea i hoʻomaka i ka 

pilikia, akā i ka manawa i pīhoihoi ʻia ai nā iwi 

iā ia, ua lilo i pilikia nui no ka poʻe o Kauaʻi. 

Inā e kūkulu ʻia ka hale, e noho ka hale ma luna 

o kanakolu mau iwi kupuna. O ka hapa nui o 

lākou, he wāhine a he keiki. No laila, loaʻa ke 

ʻāʻumeʻume ma waena ʻo Joseph Brescia a me 

ka poʻe o Kauaʻi. 

I mea e mālama ai i ia mau iwi, ua hele kino nā 

kamaʻāina i nā hālāwai o ka ʻAha Kūkā Kalana a 

ua noho hoʻi ma kahakai. Ma ka hālāwai o ka 

ʻAha Kūkā Kalana i haʻi manaʻo ai ka poʻe kūʻē 

e pili ana i ka hewa o ke kūkulu ʻana ma luna o 

nā iwi, a ua ʻaelike nā lālā me ka poʻe kūʻē. 

Maopopo ka hewa iā lākou, no laila, ua hōʻole 

ʻia ke noi kūkulu e nā lālā ʻo Barbara Say, ʻo 

Mark Hubbard, a me nā kākoʻo ʻē aʻe. 

Wahi a nā lālā o ka ʻAha Kūkā, malia o hiki ke 

hāʻawi ʻia ko Brescia ʻāina i ka mokuʻāina nāna 

e mālama, a loaʻa mai ka tax write off no ka uku 

ʻana iā Brescia. ʻAʻole naʻe kākoʻo ka ʻAha i ka 

hāʻawi kālā iā Joseph Brescia.  

ʻOiai ua hōʻole ʻia ke noi, makemake o Joseph 

Brescia e holomua kana hana. Ua kali ʻo ia a 

ʻaneʻane piha ʻeono mau makahiki. Akā, ʻo kēia 

hale, ʻaʻole ia he hale no kona noho ʻana no ka 

mea he hale nō kona. He hale hoʻomaha ia! Ke 

noho ʻole ʻia ka hale e ia, e hoʻolimalima ʻia i 

kekahi poʻe. Hewa nō hoʻi kona manaʻo, ʻaʻole 

anei?  

Ma muli o kona ʻiʻini e hoʻomaka i ke kūkulu i 

noho kahakai ai nā kamaʻāina i mea e pale ai i 

nā iwi i kēlā me kēia lā. Me ka manaʻolana e 

hoʻopau i ia kūkulu i hele mai ai nā kānaka mai 

nā mokupuni ʻē aʻe i kākoʻo i ka poʻe o Kauaʻi.  

ʻĀnō, a puni o Hawaiʻi nei, nui nā wahi e like 

me nā hōkele, nā hale kūʻai, a pēlā aku, i kūkulu 

ʻia ma luna o nā iwi o nā kupuna. No ke aha lā e 

loaʻa ʻole ai nā kānāwai e hoʻopau i kēia mau 

mea? No ke aha lā e kupu ai kēia ʻano pilikia e 

paio ai kanaka? Minamina loa nō hoʻi ia, a o ka 

ʻeha o nā kānaka ka hopena. Hana mao ʻole ka 

ua o Hilo. 

Aia ka pono o ka hoʻokumu ʻana o ke aupuni i 

nā kānāwai. Malia o hoʻi koke ke kapu i ka ʻāina 

a me nā iwi, a laila hiki i nā kupuna ke noho me 

ka maluhia. Inā loaʻa nā kānāwai iā kākou i kēia 

hope aku, hiki ke kāohi ʻia kēia mau mea a hiki i 

nā kānaka ke noho me ka nanea. He manaʻolana 

koʻu e kepakepa ʻole ʻia nā iwi a e noho me ka 

maluhia i kūpono. I ulu no ka lālā i ke kumu. 

He Kaʻa Uila no Hawaiʻi  
na Naoko Hozumi  

I ka lā 4 o Nowemapa o ka makahiki nei, i ka wā 

a Obama i lanakila ai ma ke koho pāloka 

pelekikena o ʻAmelika, ua koho hou ʻia akula ʻo 

Mufi, ʻo ia ka meia o Honolulu, a 

hoʻoholomanaʻo ke aupuni mokuʻāina o Hawaiʻi 

e kūkulu i ala e kau ai he kaʻa uila. E hoʻomaka 

ʻia ana ke kūkulu ʻana i ia ala kau lewa i kēia 

Kēkēmapa aʻe. Akā, ke waiho nei kekahi mau 

pilikia nui ma muli o ke kūkulu ʻana i ke kaʻa 

uila, e laʻa hoʻi ke alahele o ke kaʻa a me ke kālā. 

No kēia mau pilikia, ʻaʻole maikaʻi ke kaʻa uila 

ma Hawaiʻi nei.  

ʻOiai nui ka poʻe o Hawaiʻi i hōʻole i kēia 

papahana, ua ʻae ʻia e ka 53 pakeneka o ka lāhui 

koho pāloka o Hawaiʻi. E kūkulu ʻia ana ke kaʻa 

uila i mea e hoʻēmi ai i nā kaʻa e holo ana mai 

Waiʻanae mā a hiki i Honolulu. E holo ana ke 

kaʻa uila mai Kapolei a Ala Moana, he 20 wale 

nō paha mile, akā ke noho nei he 75 paha 

pakeneka o ka heluna kānaka o Oʻahu ma kahi o 

kēia alahele. Nui ko lākou kalaiwa ʻana i ke kula 

a i ʻole i ka hana, no laila, pihaʻū ke ala loa i nā 

kaʻa ma Waiʻanae, ʻEwa, a me Kona. 

Manaʻolana ke aupuni o Hawaiʻi, o ke kaʻa uila 

ka mea e hoʻēmi i ka nui o nā kaʻa. Akā, manaʻo 

iho kekahi kanaka ʻike he 3 paha pakeneka ke 

emi ʻana o nā kaʻa ma ke ala loa inā kūkulu ʻia. 

ʻAʻole e holo ana ke kaʻa uila i ke Kula Nui o 

Hawaiʻi ma Mānoa a i nā wahi he nui o Oʻahu 

nei. No laila, ʻaʻole kōkua kēia i ka nui lehulehu, 

a hoʻomau paha i ka pilikia.  

Inā e kūkulu ʻia ke kaʻa uila, ʻehia kānaka e kau 

ana i ia kaʻa uila? Ma Hawaiʻi nei, nui ka poʻe 

kalaiwa i ke kaʻa. Ke holo nei nā kaʻa ʻōhua ma 

nā wahi a pau ma Oʻahu, a hiki ke kau ʻia e 

kākou. He maikaʻi ke kaʻa ʻōhua, akā, he 

230,000 wale nō kānaka e kau i ke kaʻa ʻōhua i 

kēlā me kēia 

lā. O ke kaʻa 

uila hou, 

ʻaʻole e holo 

ana i nā wahi 

a pau o Oʻahu. A e kūkulu ʻia ana he 19 wale nō 

hale hoʻolulu kaʻa uila. Pehea e hele ai kekahi 

poʻe i ka hale hoʻolulu kaʻa uila? Ma ke kaʻa nō! 

Inā e kūkulu ʻia mai ke ala kau lewa, uku ʻia ke 

kālā he nunui. Manaʻo ke aupuni Hawaiʻi e 

hoʻolilo ʻia ana he 5.3 piliona paha kālā a ʻoi no 

ke kaʻa uila. E uku ʻia he 1.2 piliona e ka 

waihona kālā pekelala. Pono e loaʻa i ke aupuni 

Hawaiʻi he 4.1 piliona kālā. Mea maila ke 

aupuni, ʻaʻole e piʻi ana ka ʻauhau, a e uku ʻia 

ana ke kālā e ka poʻe uku ʻauhau ma waena o ka 

makahiki 2007 a me ka 2022. Eia naʻe, mai hea 

mai ana ke kālā e pono ai? I kēia mau lā, ʻaʻole 

maikaʻi ka hoʻokele waiwai. ʻAʻole e kūʻai ka 

poʻe i ka mea waiwai ʻole. Hiki i ke aupuni ke 

ʻohi i ke kālā? ʻAʻole paha lawa ka ʻauhau a ke 

aupuni e manaʻo ai. Nui ke kālā e uku ʻia no ke 

kaʻa uila, akā, inā liʻiliʻi wale nō ka poʻe e kau 

ana i ke kaʻa uila, ʻaʻole e hoʻokaʻa ʻia ana ka 

ʻaiʻē o ke aupuni. E piʻi ana paha ka ʻauhau, a i 

ʻole, e hoʻopiʻi ʻia ka uku no ke kaʻa uila a me 

ke kaʻa ʻōhua. ʻAʻole wale no kēia o ka pilikia 

no ka mea e nui ke kālā e uku ai no ka mālama 

ʻana i ke kaʻa uila ke pau nō i ke kūkulu ʻia.  

I koʻu ʻāina ma Iāpana, he mokupuni liʻiliʻi ia a 

nui ka poʻe Kepanī e noho nei ma ke 

kūlanakauhale. I nā manawa a pau, paʻapū ka 

poʻe a me nā kaʻa ma ke kūlanakauhale. Kau nō 

ka hapa nui o ka poʻe i ke kaʻa ʻōhua a i ʻole ke 

kaʻa uila. Maikaʻi kēlā mau kaʻa ma Iāpana. 

Hōʻemi ia i ka neʻe ʻana i ke alahele. ʻAʻohe 

lawa ka hale hoʻokū kaʻa a me nā alanui o ke 

kūlanakauhale, a ʻoi aku ka pipʻi o ke kumu 

kūʻai o ke kakalina ma mua o Hawaiʻi, a pipʻi 

loa ke komo ʻana i ka hale hoʻokū kaʻa. Ma ke 

kikowaena o ke kūlanakauhale e uku ka poʻe he 

500 a 600 kālā i ka mahina. Like ʻole me 

Hawaiʻi, ma Iāpana, inā kau ka poʻe hana i ke 

kaʻa ʻōhua a i ʻole ke kaʻa uila, e uku ko lākou 

hui i ka uku kaʻa ʻōhua a me ke kaʻa uila. A inā 

kau ka poʻe i ke kaʻa ʻōhua a i ʻole ke kaʻa uila i 

ke kula a me ka ʻoihana, hiki aku lākou i kahi e 

hele ai i ka manawa kūpono, ʻaʻole lohi. 

Maʻalahi a maikaʻi ke ala e hiki ai. Eia ke kumu 

o ke kākoʻo ʻana o ka lāhui Kepanī i ua kaʻa 

ʻōhua lā a me ke kaʻa uila. Nui ka poʻe e kau ana 

i ia kaʻa uila, no laila, hopohopo ʻole ke aupuni i 

ke kālā e pono ai ke kūkulu ʻana a me ka 

mālama ʻana i ke kaʻa uila. Maikaʻi nō a waiwai 

ke kaʻa uila ma Iāpana, akā, kūpono ʻole ma 

Hawaiʻi nei.  

Inā e hoʻēmi ke kaʻa uila i ka nui o nā kaʻa ma 

Hawaiʻi nei, maikaʻi a makepono nō paha. 

ʻAʻole e hopohopo ka poʻe i ka nui o nā kaʻa a 

me ke kālā. Akā, he pilikia nō. ʻAʻole paha ʻo ia 

e kōkua i ka lāhui Hawaiʻi.  

Ma mua o ke kūkulu ʻana i ke kaʻa uila, pono e 

noʻonoʻo a mālama i ka nohona o ka lāhui 

Hawaiʻi a me ka ʻāina. I kēia mau lā, ʻaʻole nō 

maikaʻi ka hoʻokele waiwai. Ke hoʻēmi ʻia aku 

nei ka waihona kālā o ke kula. Hoʻokuʻu ʻia 

kekahi poʻe mai ka hana. Ke ʻaʻai ʻia nei o uka a 

o kai me ka wikiwiki. Hiki ke ʻike ʻia ma 

kahakai o Waikīkī a me ke awāwa o Maunalaha, 

a pēlā aku. Nui nō ka pilikia ma Hawaiʻi. ʻOi 

aku ka waiwai o kēlā mau mea ma mua o ke 

kūkulu ʻana i ke kaʻa uila. Inā loaʻa i ke aupuni 

he 5.3 piliona kālā, e hoʻolilo ʻia ko Hawaiʻi 

kālā no ka wehe ʻana i kēlā mau pilikia. E 

mālama i ka nohona o ka lāhui Hawaiʻi a me ka 

ʻāina. Mai kūkulu i ke kaʻa uila ma Hawaiʻi nei. 

Mai hoʻopau kālā! 

 

Hiki i Kāu Keiki ke 

Heluhelu?  
na Sanoi Peahu  

 
No ʻoukou kēia moʻolelo, 

e nā mākua a pau loa o nā 

keiki he ʻelima makahiki a 

emi iho. I ka manawa oʻu 

i hāpai ai hele akula au i 

ka NBC no ka Baby Expo. 

ʻOiai au ma ka Baby Expo 

loaʻa iaʻu kekahi keʻena 

hoihoi nāna i hoʻolaha i 

kekahi polokalamu no ka 

heluhelu ʻana. Kapa ʻia ua polokalamu nei ʻo 

"Your Baby Can Read." I kēlā manawa, e ulu 

aʻe ana koʻu hoi no koʻu lilo ʻana i makuahine 

hou. ʻImi aʻela au i nā ʻoihana hoʻonaʻauao a 

pau loa e hoʻokō ai i koʻu makemake e lilo kaʻu 

pepe i mea akamai loa. Ma muli o koʻu ʻiʻini e 

aʻo mai ai e pili ana i kēia polokalamu, noi akula 

au i kekahi kalepa e kū ana ma hope o ke keʻena 

e hōʻike mai iaʻu. ʻEmo ʻole, ua lilo au i kona 

manaʻo. 

 

ʻO Kauka Robert Titzer ka mea nāna i hoʻomaka 

i ua polokalamu nei. He mea noiʻi kamaliʻi ʻo ia. 

Aʻo akula ʻo ia i nā keiki he nui i ka heluhelu 

ʻana ma mua o ka piha ʻana o ka makahiki 

ʻelima iā lākou. E noiʻi ana ʻo ia no 

umikūmālima mau makahiki a e holomua ana ʻo 

ia. Loaʻa ke kēkelē laeoʻo iā ia mai Penn State 

mai a loaʻa iā ia ka laeʻula mai ke kula nui o 

Indiana mai. 

 

Hōʻike ʻia he ʻoi aku ka maʻalahi o ke aʻo ʻana 

mai o nā keiki inā hiki iā lākou ke heluhelu i nā 

makahiki mua loa. I nā makahiki mua o ke keiki, 

hoʻohana ʻia nā synaptic connections he kaukani 

a ʻoi i kēlā me kēia kekona i loko o ka lolo poʻo. 

A i kēia manawa e wehe ʻia aʻe ai ka puka o nā 

keiki no ke aʻo ʻana mai. A no laila, o kēia ka 

manawa kūpono no ke aʻo ʻana. Wahi a Titzer, 

hoʻomōhala ʻia he 90% o kou lolo poʻo i nā 

makahiki mua ʻelima. ʻO kēia ke kumu e aʻo aku 

ai i ia mau makahiki. Nui ka waiwai. Wahi a 

Titzer, "Hiki iā ʻoe ke hoʻolaʻa i kou manawa 

me kāu keiki no ʻelima mau makahiki a aʻo aku 

iā ia i ka heluhelu ʻana a i ʻole, e kōkua ʻoe iā ia 

no umikūmāwalu mau makahiki a hiki i kona 

puka ʻana aʻe mai ke kula kiʻekiʻe." Eia kekahi 

palapala kuhikuhi i loaʻa ai mai ka paena 

punaewele ʻo Your Baby Can Read. E hōʻike ʻia 

ka holomua ʻana. 

 
Eia ka moʻolelo e pili ana i ka hoʻomaka ʻana o 

ua polokalamu nei. ʻO kēia polokalamu, ʻo ia 

kekahi kahua hoʻomōhala ʻōlelo mikiʻala. I ko 

Titzer keiki wā kamaliʻi, ua hoʻāʻo ʻo ia e aʻo 

aku i kana kaikamahine i ka ʻōlelo i kākau ʻia. 

Hoʻomaka aʻela ʻo ia i kana aʻo ʻana aku i ka 

manawa a kana pepe i hānau ʻia mai ai. Penei nā 

māhele o kona aʻo ʻana aku i kana kaikamahine. 

ʻO ka mea mua, kākau ʻia ka huaʻōlelo ma ka 

pepa. A laila, heluhelu ʻia ka huaʻōlelo me ka 

hahai ana o kona manamana lima ma lalo o ka 

huaʻōlelo. A ma hope iho ua hōʻike aku o Titzer 

i ka huaʻōlelo me ka hana ʻana a me kekahi 

māmala ʻōlelo me ua huaʻōlelo nei. Ua hana o 

Titzer i kēia ʻano o ke aʻo ʻana me ka hana hou 

ʻana i kēlā me kēia lā. Nui ka manawa ona i 

hoʻomaʻamaʻa ai i kana keiki no ka hoʻoikaika 

ʻana i kona heluhelu ʻana. 

 

Eia kekahi, ua hoʻohana ʻo ia i kekahi mau 

pāʻani huaʻōlelo e hoʻoikaika i kona heluhelu 

ʻana. I kekahi lā, ua hoʻomaopopo o Titzer i ka 

hiki ʻana i kana kaikamahine ke heluhelu a 

maopopo nā huaʻōlelo. I ko ke kaikamahine 

mahina ʻeiwa ua hiki iā ia ke heluhelu i kekahi 

huaʻōlelo a hana e like me ka manaʻo o ia 

huaʻōlelo. Ua heluhelu ʻo ia i ka huaʻōlelo head 

a hoʻopā akula ʻo ia i kona poʻo. Ua hiki iā ia ke 

hana pēlā no nā huaʻōlelo a pau no ke kino. No 

ka huaʻōlelo chewing, ua hōʻike ʻo ia i ka mama 

ʻana. I ko ke kaikamahine makahiki ʻehā, piʻi 

aʻela kona heluhelu ʻana i ka pae o ka makahiki 

umikūmākahi. Ma muli o ka holomua ʻana o 

kēia ʻano o ke aʻo ʻana aku, ua hoʻomaka o 

Titzer i kēia polokalamu. 

 

 I kēia manawa kaulana nō kēia polokalamu a 

puni ka honua. Nui nā mea o kēia polokalamu e 

kūʻai mai ai. Aia ʻelima mau māhele: o ka 

hoʻolauna, nā māhele hana he ʻekolu, a me ka 

hoʻi hope. He DVD, he puke, a he mau pepa 

huaʻōlelo ko nā māhele a pau. No laila, nui nā 

mea e kōkua iā ʻoe i ke aʻo ʻana aku a me ka 

hoʻoikaika ʻana aku i ka heluhelu ʻana o kau 

keiki. E eʻe i ka paena punaewele no ka 

polokalamu ʻo ia hoʻi yourbabycanread.com. 

 

Kākoʻo ʻia kēia polokalamu e aʻu a me koʻu 

ʻohana a pau loa no ka mea e holomua ʻana nō 

ko kaʻu kaikamahine heluhelu ʻana. Nui nā mea 

maikaʻi i ka hana ʻana i kēia polokalamu. 

Hoʻonui ʻia ka hilinaʻi, a he kōkua ʻia i ka 

holomua i ka wā e hiki mai ana. Hoʻoikaika ʻia 

ka hiki ʻana ke aʻo mai. Ma muli o koʻu ʻiʻini e 

aʻo aku iā ia me ka wikiwiki, hiki i kaʻu 

kaikamahine ke heluhelu me ka maikaʻi! Ua 

hoʻomaka wau e aʻo aku i kaʻu kaikamahine i 

kana mahina ʻelua. Nānā akula ʻo ia i nā DVD 

Your Baby Can Read i kēlā me kēia lā no ʻehā 

mau manawa. I kēia manawa, he umikūmālima 

ona mahina a hoihoi mau nō ʻo ia i nā DVD. 

ʻAʻole ʻo ia hoihoi iā Barney a i ʻole Dora a pēlā 

aku. Makemake ʻo ia i kēia mau DVD a ʻo ia 

wale nō. Heluhelu wau iā ia no ka hapalua hola i 

kēlā me kēia lā. A hoʻomaʻa māua i kāna 

heluhelu ʻana me nā pepa huaʻōlelo a me kekahi 

mau pāʻani huaʻōlelo. Ma muli o kā māua 

hoʻomaʻamaʻa ʻana, hiki iā ia ke heluhelu! 

 

Manaʻoʻiʻo nō au i kēia 

polokalamu ma muli o ka 

hua o kā māua hana. I ka wā 

kahiko, ʻaʻole he mea nui ka 

heluhelu ʻana no ka mea 

ʻōlelo ʻia nā moʻolelo a pau. 

Akā, i kēia manawa o ka 

heluhelu ʻana ka mea nunui 

e holomua ai i ke kula a i ka 

hana. A pehea ka hoʻololi 

ʻia ʻana o kēia i mea ʻōlelo Hawaiʻi. Pehea lā? 

He manaʻo ko kākou e holomua i ka ʻōlelo 

Hawaiʻi a aʻo aku i kā kākou mau keiki i ka 

ʻōlelo Hawaiʻi. Eia kekahi hana maikaʻi loa e 

aʻo aku ai. Pono kākou e hoʻomaka i nā 



PUKE 9, HELU 1 KA ULU HOI 5 PEPELUALI, 2009 

 

10 
 

makahiki mua loa e like me Titzer. Maikaʻi kona 

manaʻo e pili ana i ka hoʻomōhala ʻana. Malia 

paha, hiki i kekahi kanaka ʻeleu ke hoʻomaka i 

kahi polokalamu hou, ʻo ia hoʻi "Hiki i Kau 

Keiki Ke Heluhelu." Hiki i kaʻu kaikamahine ke 

heluhelu, akā ma ka ʻōlelo haole wale nō! He 

mea maikaʻi nō inā hiki iā ia ke heluhelu i nā 

mea ʻelua, ma ka ʻōlelo Hawaiʻi a me ka ʻōlelo 

haole. ʻO nā makahiki mua loa ka manawa e 

hoʻomaka ai i ka heluhelu ʻana. Mai lohilohi! ʻO 

ka kākou poʻe keiki nā alakaʻi o kēia mua iho no 

laila pono kākou e hoʻomākaukau ʻia lākou. 

 

E hana pū!  
 

Kalaupapa Names Project  
na Maiko Doi  

 
Aloha kākou e nā 

pua like ʻole o ka 

ʻāina i wili pū ʻia i 

lei nani i ke kaula 

o ka ʻōlelo ʻōiwi i 

wehi haʻaheo no 

Hawaiʻi nei. He 

wahi moʻolelo 

kēia no kekahi 

papahana kamahoi, ʻo ia nō ke Kalaupapa 

Names Project. ʻO kekahi kumu ma ke kula 

kaiaulu o Kapiolani, ʻo Colette Higgins, ʻo ia ke 

alakaʻi nāna i hoʻolale a hoʻomaka i kekahi 

papahana ma ke ʻano he Service Learning 

Project. He hui ia e hana pū ai nā haumāna me 

Ka ʻOhana o Kalaupapa, he hui i hoʻokumu ʻia e 

nā ʻohana a me nā hoaaloha pili i ka poʻe maʻi 

lēpela ma loko o Kalaupapa Names Project. Ua 

hoʻokumu ʻia ua Service Learning Project nei 

ma kēlā kau aku nei a ke ʻimi nei ke kumu 

Higgins i haumāna e lilo i limahana ma kēia 

papahana. ʻO wau kekahi o nā haumāna mua i 

hana ma kēia papahana. Nui ka ʻike waiwai i 

loaʻa iaʻu ma o ka hana ʻana ma ua papahana nei. 

 

Eia nō kauwahi moʻolelo i pili i ke Kalaupapa 

Names Poject. Wahi a kekahi puke heluhelu i 

paʻi ʻia e Ka ʻOhana o Kalaupapa, mai ka 

makahiki 1866 a hiki i ka makahiki 1969, ua 

hoʻokaʻawale ʻia ma kahi o 8,000 poʻe maʻi 

lēpela mai ko lākou ʻohana mai a hoʻouna ʻia i 

ka ʻanemoku o Kalaupapa ma ka mokupuni o 

Molokaʻi. ʻAʻole i ʻae ʻia ka hoʻi ʻana o ka 

hapanui o ua mau poʻe maʻi lēpela nei i ko lākou 

one hānau, a ma Kalaupapa lākou i hāʻule ai me 

ka hoʻokō ʻole ʻia ʻana o ko lākou ʻiʻini no ka 

noho hou ʻana me ko lākou ʻohana. I kēia au e 

pākōlea nei nā mamo a ua mau poʻe maʻi lēpela 

nei i ko lākou ʻohana i hala ma Kalaupapa. No 

laila, ua hui pū ua mau mamo nei me nā lālā o 

Ka ʻOhana o Kalaupapa, a ke ʻimi nei lākou i nā 

inoa o ko lākou ʻohana ma o ka noiʻi pono ʻana i 

nā palapala, nā palapala noi, nā palapala hōʻike a 

ke aupuni, a me nā leka mai ka poʻe e noho ana 

ma ka ʻanemoku o Kalaupapa. E helu papa ʻia 

ana nā inoa o nā poʻe maʻi lēpela i loaʻa i ua hui 

nei ma kekahi kia hoʻomanaʻo i mea e hāʻupu ʻia 

ai ko lākou haliʻa aloha. 

 

Nui ka ʻiʻini o nā mamo i ka pākōlea ʻana i ko 

lākou ʻohana. Malia paha, makemake ʻoukou e 

kākoʻo i ua hui nei i pili hou ai nā mamo me ko 

lākou mau kūpuna aloha. Paipai ʻia nā haumāna 

ʻōlelo Hawaiʻi e hana i kēia papahana. ʻO nā 

hana a nā limahana o Kalaupapa Names Project, 

ʻo ia nō ka ʻimihia ʻana o nā leka i kākau lima 

ʻia ma ka ʻōlelo Hawaiʻi a loaʻa i ka Papa Ola 

mai nā poʻe maʻi lēpela. Aia no ke waiho lā ma 

ka waihona palapala kahiko o ka mokuʻāina o 

Hawaiʻi. Ma hope o ka loaʻa ʻana o nā leka a nā 

limahana e ʻimi nei, hana kope ʻia a hōʻuluʻulu a 

hoʻopōkole ʻia ua mau leka nei. ʻO nā mea e 

hōʻuluʻulu ʻia ana, ʻo ia nō ka mea i kākau i ka 

leka, ka mea i loaʻa ai ka leka, ke kumuhana e 

kūkākūkā ʻia ana ma loko o ka leka, a pēlā aku. 

 

Ma o ka noiʻi ʻana i nā palapala kahiko e 

mālama ʻia nei ma ka waihona palapala kahiko o 

ka mokuʻāina o Hawaiʻi, hiki i nā haumāna ke 

aʻo mai i nā mea he nui. 1. Ka noiʻi ʻana o nā 

poʻe hoʻopaʻa moʻolelo o ka wā kahiko i nā 

kumu ʻike. 2. Ka holomua ʻana i ka noiʻi ma nā 

palapala kahiko. 3. Ka hoʻomaopopo a me ka 

unuhi ʻana i nā palapala i kākau lima ʻia ma ka 

ʻōlelo Hawaiʻi. 4. Ka hoʻopili ʻana i ke au 

kahiko me kēia au e holo nei. Akā, o ka mea 

waiwai nui loa o kēia papahana, ʻo ia nō ka 

hoʻopili hou ʻana i nā poʻe maʻi lēpela me ko 

lākou ʻohana ma o ka hōʻiliʻili ʻana i ko lākou 

mau inoa. Penei e hoʻomau ʻia ai ko lākou 

moʻokūʻauhau. 

ʻAʻole o kana mai ke kamahoi o kēia papahana, 

ʻeā? He waiwai a he koʻikoʻi loa kēia papahana 

no ka ʻohana o ka poʻe maʻi lēpela. No ka mea, 

penei lākou e ʻike ai i ka pilina i ko lākou mau 

kūpuna aloha i hoʻokaʻawale ʻia ma muli o ka 

maʻi lēpela. Inā he mau nīnau ka ʻoukou a i ʻole 

ulu ko ʻoukou hoihoi a me ka ʻiʻini hoʻi no ke 

kākoʻo ʻana i kēia papahana , e leka uila aku iā 

Colette Higgins ma chiggins@hawaii.edu, a i 

ʻole kelepona aku iā ia ma 734-9174. 

 

A eia no ka i ʻaneʻi kahua punaewele: 

http://www2.hawaii.edu/~chiggins/ 

Eia hoʻi, e huli i ka paena punaewele no Ka 

ʻOhana o Kalaupapa ma 

http://www.kalaupapaohana.org/ a me ka 

waihona palapala kahiko o ka mokuʻāina o 

Hawaiʻi ma 

http://hawaii.gov/dags/archives/about-

us/historical-records-branch 

 

Me ke aloha.  
 

Kahoʻolawe ʻAi Kūpala  
na Kuiokalani Gapero  

 
Aia o Kahoʻolawe i kai o Kealaikahiki lāua o 

Alalakeiki a ke moe nei ʻo ia ma lalo o ka mauna 

kiʻekiʻe loa o Haleakalā. Ke pā mai ka makani 

ma ka ʻākau, kea maila ka ua mai Haleakalā. He 

mea koʻikoʻi kēia no ua ʻāina nei no ka mea 

ʻaʻohe wai e puka ana mai lalo mai o ka honua, a 

maopopo nō iā kākou, ʻaʻohe wai, ʻaʻohe ola. ʻO 

Kahoʻolawe ka inoa i kapa ʻia ai ka mokupuni 

ʻula, ʻo Kanaloa hoʻi. He wahi panoa ia ʻāina a i 

ka wā wī, ua ʻai ʻia ke kūpala; pēlā no i loaʻa ai 

ka ʻōlelo "o Kahoʻolawe ʻai Kūpala." He 

koʻikoʻi no kēia mokupuni i nā hana 

hoʻohanohano like ʻole no ka wehe ʻana a me ke 

pani ʻana i ka wā o ka Makahiki. 

 

I kēia au, ʻehā mau mahina ka lōʻihi o ka 

Makahiki i hoʻomaka ʻia i ka ʻike mua ʻana iā 

Makaliʻi i ka pule hope o ka mahina o ʻOkakopa 

a i ʻole ka pule mua o Nowemapa, pēlā no ka 

mea maʻamau. ʻO ka Makahiki, he wā ia i 

hoʻolaulea ʻia e ka poʻe Hawaiʻi kahiko no ka 

hoʻomaha ʻana i nā kaua a no ka hoʻomomona 

hou ʻana i ka ʻāina. Mālama ʻia he mau mea 

pāʻani a he mau ʻahaʻaina i ia wā. Hāʻawi ʻia 

aku nā mea kanu ma ke ʻano he mōhai i nā aliʻi 

a i nā akua no ka mahalo a me ka hoʻomaikaʻi 

ʻana. 

 

ʻO Lonoikamakahiki ke akua a kākou e 

hoʻomaikaʻi ai i kēlā me kēia makahiki. I 

Kahoʻolawe, e mahalo no kākou iā ia no ka 

hoʻoulu ʻana i nā mea kanu, a me ka 

hoʻomomona ʻana i ua ʻāina panoa nei no ka 

manawa e kea ʻole ʻia ai ka ua e Haleakalā. 

 

I ka mahina o Pepeluali, e mālama ʻia ana ka 

ʻaha panina o kēia Makahiki a e hāʻawi ʻia ana 

nā mea kanu i hoʻoulu ʻia e nā ua i hāʻawi ʻia e 

nā akua, ʻo ia hoʻi ka niu hiwa, lama, ʻawa, nā 

ʻano kalo like ʻole, ʻulu, ʻuala, maiʻa, a me ka 

ipu nō hoʻi. Pēlā pū me kekahi mau holoholona 

e noho nei i ka honua nei ʻo ia hoʻi ka puaʻa, a 

he mau iʻa ʻulaʻula. I ka wā kahiko, hoʻolaulea a 

hoʻomaikaʻi ko kākou mau kūpuna i nā mahina 

ʻehā holoʻokoʻa akā i kēia au, he palena ko ka 

manawa a kākou e kipa aku ai iā Kahoʻolawe a 

mahalo kākou a pau i ke aupuni o ko kākou 

ʻāina nei. No laila, ʻehā lā ka lōʻihi o ko kākou 

noho ʻana ma ko kākou mokupuni i kēlā me kēia 

pule. 

 

Hele mau mākou, ʻo ia hoʻi ka ʻohana i 

hoʻomalu iā Kahoʻolawe, i kēlā me kēia mahina 

no ka mālama ʻana i nā wahi kapu a me nā wahi 

noho o mākou. Kono lākou i nā poʻe a pau e pae 

i Kahoʻolawe a e kōkua i ka hoʻola hou ʻana i ko 

kākou mokupuni ʻula hoʻi. ʻO ke kōkua ka mea 

a kākou e makemake ai a ʻo ia ka mea nui a 

Kanaloa e pono ai.  
 

 

Ke Kumu Maoli  
na Puʻuloa Teves  

Nui ka huikau i kēia manawa e pili ana i ka 

Credit Crisis. Akā naʻe, he aha ka mea i 

hoʻomaka i kēia pilikia nunui!? He aha ka kākou 

mau hana e hoʻoponopono ai i kuʻu noʻeau 

hoʻokele waiwai? I kaʻu mau māhele e kākau ai, 

ʻo koʻu kuleana āna ka hoʻomaopopo ʻana i nā 

kānaka Hawaiʻi ponoʻī i ke kumu maoli o kēia 

wā wī loa a pēlā aku. 

I ka hoʻomakamaka ʻana o ka makahiki ʻelua 

kaukani, waiwai nō ka noʻeau hoʻokele waiwai, 

mahalo e Wiliama Clinton. Me ka nui o ke kālā i 

laila, hiki nō i nā ʻoihana hāʻawi kālā ke hāʻawi 

no ka manawa i nā kānaka a pau me ka nānā 

pono ʻole. Wahi a kekahi kumu noʻeau hoʻokele 

waiwai ʻo Byron Gangnes, "Ua hāʻawi nā 

ʻoihana i ka poʻe i ka ʻaiʻē i kapa ʻia he Lier 

Loan." Haʻahaʻa ke kuwala ma ka maka mua, a 

ma hope paha o ka makahiki mua, ua piʻi nō. A 

laila, ʻaʻole hiki i ke kanaka ke uku i ia pā 

kuwala. A ma mua o ka piʻi ʻana o ke kuwala, ua 

iho ʻē ka waiwai o nā hale i kūʻai hou ʻia. No 

laila, inā makemake nā kānaka hale e kūʻai aku i 

nā hale hou, ʻaʻole nō hiki. Pipiʻi ka uku, a pono 

ʻole nā hale. 

I ola ka ʻoihana hāʻawi kālā, kūʻai ʻia aku nā 

ʻaiʻē (o ka ʻaiʻē no ka hale, a i ʻole no ke kaʻa, a 

pēlā wale aku) i kekahi mau ʻoihana. I ke kūʻai 

ʻia ʻana aku o nā ʻaiʻē, hapa ʻia ke kuwala o nā 

ʻaiʻē a kūʻai aku kēia ʻoihana e kākoʻo i kēlā 

ʻoihana a e loaʻa paha ke kālā hou mai ke 

kuwala mai. Inā kūʻai ʻia aku nā ʻaiʻē i kekahi 

ʻoihana ma hope o kēlā, hiki ke hoʻomau i kēia 

hana a pau ke kuwala. Ma ka hopena o kēlā hana, 

māhele ʻia ka ʻaiʻē i nā kānaka he nui o ke ao. 

I kekahi mau manawa, ʻaʻole hiki i kekahi mau 

kānaka ke uku pono i nā manawa kūpono. Piʻi 

nā kuwala inā hoʻopaneʻe lākou i ka uku. Ma 

muli o ka uku ʻole ʻana i kekahi mau ʻaiʻē, ʻaʻole 

uku ʻia kekahi mau ʻoihana i kūʻai mai i nā 

paukū ʻaiʻē. ʻAʻohe kālā o kēlā mau ʻoihana, 

ʻaʻohe kālā e uku ai i ka poʻe hana. Ma muli o 

kēlā, ʻaʻole hiki i ka ʻoihana ke hoʻohana i kona 

mau poʻe hana a pau, a pono lākou e hoʻokuʻu i 

kekahi. A ua mau ua hana nei a kēia lā. 

ʻO ka poʻe e hana ʻole, ʻaʻole hiki ia lākou ke 

uku i ko lākou mau ʻaiʻē. Nui nō nā ʻaiʻē o kēia 

lāhui. A nui nō nā ʻaiʻē pono ʻole! Me ke kōkua 

ʻole, ua kipaku ʻia ia poʻe mai nā hale a pau mai 

o lākou. A ma muli o nā hemahema o nā kānaka 

ʻaiʻē, a me nā kānaka aloha ʻole i kōkua ʻole aku, 

ʻaʻohe o lākou hale, ʻaʻohe o lākou hana. Ma 

muli o nā ʻaiʻē pono ʻole i hāʻawi ʻia, ʻaʻole 

makemake nā kānaka i hāʻawi aku e hāʻawi hou. 

ʻAʻohe hilinaʻi o nā kini. ʻAʻohe makemake o nā 

kānaka e uku mau no ka mea, ua manaʻo kākou, 

"He aha kaʻu hana inā hoʻokuʻu ʻia au? Pono au 

e kūʻai mai i kēia mea? Pono au e uku ʻole?" 

Akā, ʻo ia ka mea e pono ai ka noʻeau hoʻokele 

waiwai. Inā kūʻai mai ʻoe i kekahi mea, uku ʻia 

ka ʻoihana i hana i ia mea. Lawa ke kālā o ia 

ʻoihana no ka loaʻa ʻana o kekahi kanaka e hana 

i laila. Liʻiliʻi ka uku o ia kanaka hoʻokahi, akā, 

nui nā mea āna e hana ai. Mau nō nā hana no ka 

ʻoihana, a hiki i ka ʻoihana ke hai hou i nā 

kānaka e aʻe. Inā ʻaʻole makemake nā kānaka e 

kūʻai mai i kekahi mea no ka makaʻu, a ʻaʻole 

makemake ka ʻoihana e hai i kanaka, kūpalaka 

no ka noʻeau hoʻokele waiwai. 

ʻO kēia ke kumu i kapa ʻia ai kēia wā he Credit 

Crisis. 

I kēia mahina aʻe: "Pehea i kēia manawa?"  

Palekana ʻOe ma UHM?  
na Nanase Uehara  

 
Aloha kākou. Ua hoʻopūʻiwa ʻia paha ʻoukou i 

ka uku kula no kēia kau nei. Auē, ke hoʻopiʻi 

hou ʻia nei ka uku i kēia kau.  

 

Akā naʻe, ʻaʻole i ʻike ʻia ka piʻi ʻana o ka 

palekana ma ke kula nui o Hawaiʻi ma Mānoa 

nei. I loko o nā makahiki ʻekolu oʻu i noho ai ma 

ka hale noho haumāna ʻo Wainani, ʻaihue ʻia 

koʻu mau paleʻaʻahu ma ka lumi holoi lole ʻelua 

mau manawa ma ua hale noho haumāna nei! 

Manaʻonaʻo a makaʻu no au i kēlā mea. No laila, 

hele aku nei au i kahi a nā alakaʻi e noho ai e 

kōkua i nā haumāna ma ka hale noho haumāna a 

hōʻike aku i kēia pilikia oʻu. Noi aku nei au iā 

lākou e kau i nā pahupaʻikiʻi ma ka lumi holoi 

lole i ʻike ʻia ka ʻaihue pinepine ʻana ma laila. 

Noi aku nei nō hoʻi au i ke kiaʻi poʻo e kau i nā 

pahupaʻikiʻi, akā naʻe, ʻaʻole kau iki ʻia kekahi 

pahupaʻikiʻi ma laila. Loaʻa nā leka uila a ka hui 

kiaʻi o UHM e wehewehe ana i nā mea pilikia 

ma ke kula nui nei i ke kau i hala iho nei. Wahi a 

ua hui kiaʻi nei, aia ʻewalu mea pilikia i hōʻike 

ʻia ma UHM no ʻehā mau mahina i hala iho nei. 

 

He ʻaihue ʻia ʻana ma ke ala nui ʻo Dole ma 

Kepakemapa, ma ke ala nui Lowrey ma 

Kēkēmapa, ma ka pāka o Kānewai i kahi kokoke 

i Kamakakūokalani ma Kēkēmapa nō hoʻi, ka 

limanui ʻia ʻana ma kahi hale noho haumāna ma 

Kēkēmapa, a pēlā aku.  I koʻu noho mau ʻana i 

ka hale noho haumāna i ka makahiki 2005, aia 

nā kiaʻi poʻo e kiaʻi hele ana ma kēlā me kēia pō 

a i ia makahiki, hoʻokū nā kiaʻi poʻo i kēlā me 

kēia kaʻa e komo a puka ana a nīnau ke kiaʻi 

poʻo i ka poʻe kalaiwa e hōʻike i ka lākou 

palapala ʻae kalaiwa, a kākau iho ke kiaʻi poʻo i 

ko lākou mau inoa. A, kiʻi lākou i kēia mau 

palapala ʻae ma mua ko lākou hele ʻana aku i 

kahi o ka hale noho haumāna a hoʻihoʻi aku i ua 

palapala ʻae nei i ka poʻe kalaiwa i ko lākou 

haʻalele ʻana. Maikaʻi maoli nō kēlā hana no ka 

mea, hoʻomaopopo ka mea kipa, e kiaʻi mau ʻia 

ka hale noho haumāna a pale aku no paha ia i nā 

pilikia e loaʻa ana ma laila. 

 

He 3,139 kālā ka uku no ka haumāna mai 

Hawaiʻi nei no ke kau Kupulau i ka makahiki 

2009. I koʻu neʻe ʻana mai Okinawa mai i 

Hawaiʻi nei no ke kula, he ʻehā mau makahiki i 

hala aku nei, he 4,992 kālā ka uku no ke kau no 

ka haumāna mai ka ʻāina ʻē. Akā naʻe, he 8,467 

kālā ka uku kula no kēia mau haumāna mai ka 

ʻāina ʻē no kēia kau nei. Auē nō hoʻi e, pehea lā? 

Nui ka hoʻopiʻi hou ʻia ʻana no ʻekolu makahiki! 

 

Akā naʻe, ʻaʻole wau i ʻike i nā kiaʻi ma laila i 

koʻu noho ʻana i ka makahiki i hala aku nei. 

ʻAʻohe o lākou hoʻokū ana i nā kaʻa ma ka 

ʻīpuka o ka hale noho haumāna ma ke aumoe a 

me ka hopena pule. Ihea i hele ai ka poʻe kiaʻi? 

ʻAʻohe anei he kālā o kā kākou kula nui no ka 

uku ʻana no ka paleklana? ʻAʻole paha, no ka 

mea, i koʻu kipa ʻana i ka lumi hoʻoikaika kino i 

kekahi lā, nui nā mikini hou no ka hoʻoikaika 

ʻana. Ua hana mau au i nā mīkini kahiko akā 

naʻe, eia nō ka mea hou. E aho paha ka waiho 

ʻana i ka mea kahiko, a mālama i ke kālā. 

 

Maikaʻi nō hoʻi ko lākou hoʻolilo ʻana i ka 

kākou uku kula no ka hoʻoikaika kino a me ke 

kahua pāʻani, no ka mea, he pono paha ke kōkua 

i ka poʻe ma laila, akā naʻe, e hoʻolilo mua ʻia ua 

kālā nei no ka palekana no kākou a pau loa.  
 

Hele i ka Papa... o Hala ka 

ʻIke iā ʻOe!  
na Kalani Isaac  

Ke mōhala kiʻekiʻe nei paha nā pua e mōhala nei 

i ka ua Tuahine. Na ka ua Tuahine i honi i ka 

lāʻau hihi e kolo ana mai luna mai o kuʻu poʻo a 

i nā poʻohiwi kihikihi o nei kino! Eia nō au he 

keiki o ke kula naʻauao o Kawaihuelani, a 

makemake hoʻi kēia e kaʻanalike aku i ko'u 

manaʻo no ka hele ʻana i ka papa. Maopopo 

paha ʻoukou e kuʻu mau wahi kumu i kēia mea i 

lewa iaʻu o ka hele ʻana i ka papa! E nā haumāna, 

maikaʻi ke komo pū ʻoukou i ka papa me ko 

ʻoukou mau hoa aloha, e like nō me ka'u i hana 

aku ai kēlā kau aku nei i ka papa ʻepekema 

kālaimeaola 101. Ua hoihoi aʻela ko'u noho ʻana 

i kēlā papa. E heluhelu paha kākou i kēia mau 

moʻolelo, a piʻi aʻe ka ʻiʻini i loko o kākou e 

komo i loko o nā papa manakā! 

I ka lā mua loa o ia papa ua ʻakaʻaka wale au 

ʻoiai au e hoʻolohe pono ana i ke kumu! Aia 

kuʻu mau hoa i waena pono o ka lumi, no laila 

he mau noho i mua, i hope, mai kahi paia a kahi 

paia o ka lumi. ʻO kuʻu mau hoa aloha, ʻaʻole 

lākou wīwī, koe aku hoʻokahi, a koho aʻela 

lākou i nā noho waena o ia mau noho. No laila 

ua pono au e hōliʻiliʻi i kuʻu kino i hiki ke hele 

ma waena o nā noho. Ua ʻuwā au penei, "He aha 

lā? Hāiki nō kēia mau noho," a huli mai ka papa 

a pau a nānā iaʻu, "Tsā! E ʻaʻole lawa kēia noho 

no kuʻu nui kino, ʻeā, ʻeā!" A noho ihola au. 

ʻAʻole i piha ʻelua minuke a ʻōlelo mai ke kumu 

i ka papa, "ʻO kēia ka NEI-NEI," (ka manu) a 

ʻōlelo au me ka haʻaheo i ko'u leo ikaika, "Nēnē 

kumz, nēnē!" 

No laila e hele i ka papa a hoʻoponopono i ka 

ʻōlelo hemahema a nā kumu ʻōlelo haole me ka 

haʻahaʻa. 

I ka hopena o ka papa hāʻawi ke kumu i kekahi 

mau nīnau e loaʻa ana ma ka hōʻike. I kekahi lā 

aʻe hele lohi au i ka papa, a o ka hopena o kēlā, e 

noho au i kēlā mau noho no nā ʻēlemu Kepanī. 

A ʻaneʻane pau ka papa, kau ke kumu i kekahi 

mau nīnau ma ka papa kiʻiaka no nā haumāna 

ake ʻike (o wau kekahi o lākou!) A ua paʻahana 

nā haumāna ʻē aʻe i ke kākau, no laila ʻano 

hāmau aʻela ka papa. Noʻonoʻo ihola au e 

hoʻopōmaikaʻi i ko'u mau hoa papa me kekahi 

leo paipai, no laila, hoʻomaka aʻela au e hīmeni i 

kēlā mele haipule o Lokomaikaʻi (Amazing 

Grace) me ka leo nui a ʻano ukiuki ke lohe aku. 

A hū ka ʻakaʻaka i loko o'u me koʻu mau hoa 

aloha. 

ʻO ka haʻawina o kēlā papa ka hāʻawi mahalo 

ʻana i ka papa. I ka hopena o kēlā kau aku nei, 

makemake nui au e ʻike i ko'u holomua ʻana i ia 

papa. Hopohopo nui nā kānaka i ka papa no ka 

mea ʻaʻole lākou i hana maikaʻi mai ka 

hoʻomaka a i ka pau ʻana o ka papa, e like me ko 

lākou pahuhopu i ka pule mua. Ma muli o ka 

hopohopo o kēlā me kēia hoa o'u, piʻi aʻela ka 

pīhoihoi i loko o ko'u naʻau a kau au ma MyUH 

e ʻike i ka'u kaha no kēlā papa. Hola ʻekahi o ia 

lā, ʻaʻole loaʻa, hapalua hola ʻekahi ʻaʻole i loaʻa, 

hola ʻelua ʻaʻole i loaʻa. ʻAneʻane kani ka hola 

ʻehā o kēlā lā, puka maila nā kaha. Hipa hipa 

hulō! Maopopo au pono e "Kulia i ka nuʻu" a o 

ka A ka nuʻu, akā no naʻe maikaʻi ka B. 

No laila ʻoiai ua maopopo au e manakā ana ka 

papa, ua noi au i ko'u mau hoa e komo pū i loko 

o ka papa me a'u. Nui nā manawa ʻakaʻaka i ia 

papa. Ua kolohe wale ko'u hana? ʻAe, akā pono 

ka leʻaleʻa i ka papa, inā pau ka hoihoi, e pau 

ana ka ʻiʻini e aʻo. Aia ka ʻike i ka hālau, pono e 

hele i ka hālau a kiʻi no ka mea ʻaʻohe wāwae o 

ka ʻike. 

E Ola i ka Lāʻau, e Ola i ka 

ʻŌlelo  
na Mataio Kua  

 
I kēia mau lā, nui ka poʻe haole e hele mai i 

Hawaiʻi nei a hana ma ʻaneʻi. I loko o ia mau 

poʻe haole, he kanaka ʻimi naʻauao nō. Hele mai 

kēia mau kānaka ʻimi naʻauao a hana ma nā ulu 

lāʻau like ʻole. He aha ka lākou e hana nei i ia 

wahi? Iā lākou e hele mai ai, hana ka poʻe ʻimi 

naʻauao ma ka ulu lāʻau a hoʻi koke i ka ʻāina ʻē. 

Loaʻa iā lākou ka ʻike hou e pili ana i ka lāʻau 

Hawaiʻi a mālama ʻole i ko kākou. Pai lākou i ka 

ʻike hou no lākou iho, a ʻaʻole ʻike ka poʻe 

Hawaiʻi i ka ʻike i loaʻa. He kōlea paha ka hoa 

like. 

 

E ka mea heluhelu, e koi ʻia paha ka poʻe ʻimi 

naʻauao e noi i ka ʻāpono ʻana o ko Hawaiʻi ma 

mua o kā lākou hana ʻana ma ka ulu lāʻau? ʻO ia 

maoli nō ko ka poʻe Hawaiʻi ʻāina. I ka poʻe 

ʻimi naʻauao e hele ai i ka ulu lāʻau, 

hoʻokaʻawale lākou i kekahi ʻāpana o ka ʻāina a 

hoʻokapu i ia wahi. He pilikia no kēia, no ka 

mea, inā nele ka poʻe Hawaiʻi i kekahi lāʻau no 

ka lāʻau lapaʻau a pēlā aku, a aia ia lāʻau i kēlā 

ʻāina, ʻaʻa hewa ia paha ka poʻe Hawaiʻi i ko 

lākou komo ʻana, me he lā he komo hewa ʻia. 

No ke aha lā? ʻO ko ka poʻe Hawaiʻi ʻāina ia! 

 

ʻŌlelo ka poʻe ʻimi naʻauao, makemake lākou e 

komo pū a hāʻawi i ke kaiaulu Hawaiʻi i ka ʻike 

hou i loaʻa. Inā paʻi ʻia ka pepa ma ka ʻōlelo 

Hawaiʻi, pēlā paha e hoʻoulu ʻia ai ka hoihoi o 

ka poʻe Hawaiʻi, a kākoʻo ʻia nō hoʻi kākou. A 

laila, hiki ke maopopo i ka poʻe Hawaiʻi ka hana 

a lākou ma ka ulu lāʻau, a maopopo nō i kā 

kākou ʻōlelo ponoʻī. E hoʻomaka ka poʻe ʻimi 

naʻauao e unuhi i ka lākou moʻolelo no nā lāʻau 

ma ka ʻōlelo Hawaiʻi. A, inā o ka poʻe Hawaiʻi 

ke unuhi i nā moʻolelo, uku ʻia ka poʻe Hawaiʻi 

e ka poʻe ʻimi naʻauao. Kākoʻo ʻia ka ʻōlelo 

Hawaiʻi, ka ʻimi naʻauao, a me ka poʻe ʻōiwi 

kekahi. Ke ulu aʻe ka hoihoi, hiki nō ke haku ʻia 

kekahi mau hana hou. Ma laila hoʻi e ulu ai ka 

ʻōlelo Hawaiʻi kekahi, no ka mea, inā makemake 

ka poʻe ʻimi naʻauao e paʻi i nā moʻolelo 

hoʻopōkole ʻia ma ka ʻōlelo Hawaiʻi, pono e aʻo 

i ka ʻōlelo Hawaiʻi! Hiki paha i kēia hana ke 

hōʻulu i ka hoihoi o ka poʻe Hawaiʻi i ka lilo 

ʻana i kanaka ʻimi naʻauao. Kākaʻikahi no ka 

poʻe Hawaiʻi ma ka ʻoihana ʻimi naʻauao. I kēia 

manawa, aia wale nō he ʻelima poʻe Hawaiʻi i ka 

māhele ʻike noʻeau i ka lāʻau. He minamina 

wale, ʻoiai he ʻoihana kēia e mālama i ka lāʻau 

ʻōiwi o kēia ʻāina. 

 

No laila, he manaʻo koʻu e haku ʻia kekahi papa 

no ke paʻi ʻana i kēia mau moʻolelo no ka lāʻau 

ʻōiwi. Me he mea lā, he papa nūpepa kahiko ia. I 

kēia papa, aʻo ʻia nā huaʻōlelo hou o ke 

akeakamai, a haku ʻia nā huaʻōlelo hou kekahi! 

Ke puka, uku ʻia nā haumāna i ke kālā e nā 

kānaka ʻimi naʻauao, mai ka waihona kālā 

pekelala paha. Hana paha nā haumāna ma lalo o 

ka māhele ʻōlelo Hawaiʻi a i ʻole ma lalo o ka 

māhele ʻike noʻeau i nā lāʻau. A, ola nō ka ʻōlelo, 

ka ʻike no ka lāʻau Hawaiʻi, a me ka poʻe ʻōiwi 

o ka pae ʻāina nei.  
 

Ka Waiwai o ka ʻImi 

Naʻauau; e ʻimi nō i waiwai 

nāu  
na Kanoe Kaʻōpūiki  

 
ʻAuhea ʻoukou e nā haumāna ʻeleu, e nā hoi e 

ulu nei i ka ʻāina uluwehiwehi o Mānoa? Aloha 

mai kākou a pau. Aia kākou ma kēia kula nui nei 

no ka mea ʻo ka hoʻonaʻauao kekahi mea nui no 

kākou. Manaʻo kākou, "ʻO ke kahua ma mua, 

ma hope ke kūkulu." A ʻo ka hoʻonaʻauao ia 

kahua. He kōkua ka hoʻonaʻauao i ka holomua 

ʻana o nā ʻōpio Hawaiʻi. Hele kākou i ke kula no 

ke aʻo ʻana mai i hoʻomaikaʻi a hoʻoikaika i ko 

kākou mau ola. Aia ka mālamalama i ka ʻimi 

naʻauao. 

 

Ua ʻike mai nei ko kākou mau kūpuna i ka 

waiwai o ia mālamalama. I ka wā kahiko, he 

poʻe hoʻonaʻauao ʻia nā kānaka Hawaiʻi. Ua 

noiʻi mau ke kanaka i ka ʻike o kekahi 

kumuhana a he loea ʻo ia. Like nō hoʻi ka 

manaʻo a hiki i kēia wā. Akā naʻe, i kēia au, ke 

ālai ʻia nei ko kākou holomua ʻana i ka 

hoʻonaʻauao e kekahi luhi nui. 

 

ʻOiai ke emi nei ka waiwai i ke au nei, ke hana 

ʻoʻoleʻa nei nā kānaka i ola pono nō lākou. ʻOi 

aku ka pipiʻi o ka nohona i ke au nei ma mua o 

ke au kahiko a e uku nui kākou no nā mea like 

ʻole, ʻo ia ke kakalina, ka mea ʻai, ka hale a me 

nā pono hale, a pēlā wale aku. A ʻoiai ke hana 

nui nei kākou i hoʻomaikaʻi i ko kākou mau ola, 

ke piholo nei nā hui a ke pau nei nā ʻoihana he 

nui. He nani ia, ke hopohopo nei kākou e pili 

ana i kēlā mau mea nui, pehea lā kākou e uku ai 

i ka uku kula? 

 

I kēia makahiki kula (ʻo ia nō ka hoʻoilo 2008 

me ke kupulau 2009), uku nā haumāna mua 

puka he 5,952 mau kālā inā he mau kupa no 

Hawaiʻi nei. A ʻaʻole i helu ʻia ke kumu kūʻai o 

nā puke, ka uku hale, ka mea ʻai, a pēlā wale aku. 

No laila, ʻaʻole hiki i kekahi o nā haumāna ke 

uku i kēia uku nui. Inā hala ke kaupalena o ka 

uku kula ʻana, a ʻaʻole pau i ka uku ʻia, ālai ʻia 

nā haumāna i ka hoʻomau ʻana i ka lākou ʻimi 

naʻauao. He minamina nō ia. 

 

E nā haumāna, mai hāʻawipio! Aia paha he 

haʻina e kaʻa ai kēia pilikia nui. Nui nā mea e 

kōkua i ko ʻoukou hele kula ʻana. Aia nā 

waihona kōkua hoʻonaʻauao he nui no nā 

haumāna Hawaiʻi a me nā haumāna e komo nei i 

ka papa ʻōlelo Hawaiʻi a me ka papa ʻike 

Hawaiʻi. I kēia mau lā, ʻaʻole nui ke kālā a emi 

paha ka puʻu kālā o kēlā me kēia waihona kōkua 

hoʻonaʻauao, akā, he mea kōkua kēlā me kēia 

kenikeni. 

 

I ka hapanui o ka manawa, ʻaʻole noi nā 

haumāna i kēia mau mea kōkua no ka mea, 

ʻaʻole hoʻolaha ʻia ia mea kōkua. No laila, eia 

kekahi papa o nā waihona kōkua like ʻole a me 

nā lā e pono ai ka palapala noi. 

 

Liko Aʻe Native Hawaiian Scholarship 

Program* 

Ka Palena Pau: Pepeluali 1, 2009 

No ke kau kupulau 2009 a me ke kauwela 2009 

kēia noi ʻana. E hoʻāʻo nō ma ka paena 

punaewele ʻo https://likoae.org/home.asp. 

 

Free Application for Federal Student Aid 

(FAFSA) 

Ka Palena Pau: Malaki 1, 2009 

He pono ka hoʻopihapiha ʻana i kēia mea ma 

mua o ke noi ʻana i kālā mai ke Kula Nui o 

Hawaiʻi a me ka hapanui o nā haʻawina kālā 

hele kula. He ʻehiku miliona a ʻoi mau kālā ko 

ke kula nui nei no nā haumāna. E eʻe i ka paena 

punaewele ʻo http://www.fafsa.ed.gov/index.htm 

no ka ʻike hou. 

 

Hawaiʻi Community Foundation+ 

Ka Palena Pau: Malaki 2, 2009 

Aia ma kahi o 50 a ʻoi mau haʻawina kālā hele 

kula like ʻole. E ʻimi a loaʻa nā haʻawina kālā 

hele kula no ʻoukou pākahi ma ka paena 

punaewele ʻo  

https://www.hawaiicommunityfoundation.org/co

mmon/login.php?pg=S. 

Ke Aliʻi Pauahi Foundation Financial Aid & 

Scholarships*+ 

Ka Palena Pau: ʻApelila 1, 2009 

E noi ma ka paena punaewele ʻo  

http://www.pauahi.org/scholarships/application/. 

 

Kuaʻana Student Services Tuition Waiver* 

Ka Palena Pau: Mei 1, 2009 

He hui ʻo Kuaʻana ma lalo o Ke Keʻena o Nā 

Hana Lawelawe Haumāna i UHM i hoʻokumu 

ʻia no nā haumāna Hawaiʻi. E kipa i ke keʻena 

ma ka hale o Liliʻuokalani Student Service 

center a i ʻole e leka uila ma  

kuaʻana@hawaii.edu. 

 

*no ka poʻe ʻōiwi wale nō 

+pono nā leka kākoʻo 

 

E akahele! E hiki koke mai ana ka palena pau o 

kēlā me kēia waihona kōkua hoʻonaʻauao. E 

hoʻokō i nā koina. A e nānā pono no ka mea, no 

kekahi mau waihona kōkua hoʻonaʻauao, he 

koina ke kūlana piha manawa ʻo ia hoʻi he 12 ʻai 

o ke kau. He māhele wale nō kēia mau haʻawina 

kālā hele kula no nā mea kōkua he nui. He mea 

waiwai lua ʻole ka hoʻonaʻauao a e hopohopo 

ʻole kākou i ka uku ʻana no ke kula. No laila, e 

mikiʻala ʻoukou. E ʻeleu ʻoukou. A mai poina, 

"Na ka ʻeleu mikimiki, nānā e ka lawe lilo!"  
 

 

Kulia Roots Fest - He ʻAha 

Mele Hou!  
na Kamuela Kaapana  

I ka Poʻaono, ka lā 

28 o Pepeluali, e 

pāʻina pū kākou. I ia 

ahiahi no ka ʻaha 

mele ʻo Kulia Roots 

Fest ma Andrew 

Amphitheater ma 

kēia kula nui. He 

ʻaha mele kēia e 

kākoʻo ai i ka Hālau ʻŌlelo Hawaiʻi ʻo 

Kawaihuelani a kākoʻo nō i ke ola mau ana o ka 

ʻōlelo Hawaiʻi. E hoʻokani ana nā hui mele like 

ʻole: ʻo INNA VISION, no Maui mai; ʻo ʻAI 

PŌHAKU, no Hawaiʻi mai; ʻo OOKLAH THE 

MOC, no Oʻahu mai; a me ROOTZ 

UNDERGROUND, no Iāmeka mai. No laila, he 

wahi paipai kēia iā ʻoukou, e ka poʻe Hawaiʻi e 

hele a pāʻina pū. E naue aku nō i ka pō leʻa o 

Halāliʻi! 

Ma Andrew Amphitheater ma ke kula nui o 

Hawaiʻi ma Mānoa. 

Poʻaono, Lā 28 o Pepeluali. 

Hoʻomaka: 5:30 ʻauinalā; Pau: 10:30 ahiahi. 

Ma hea e kūʻai ai i ka likiki? 

Campus Center, Pipeline Smokeshop, Rasta 

Headquarters, Buti Groove, Ecosystems, Aikāne 

Kai, Hungry Ear, Poke Man Fish Market, 

Barefoot League, Cultural Vibes. 

Kumu kūʻai?  

$10 no nā haumana o UH, $15 no ka poʻe ʻē aʻe 

(inā kūʻai ia ma mua o ka lā 28 o Pepeluali ma 

nā wahi i hōʻike ʻia i luna); $20 (ma ka ʻīpuka). 

Ka Paena Punaewele:  

www.myspace.com/kuliarootsfest 

 

 

ka ulu hoi 
 

Kaiʻuokalani Damas 

Maiko Doi 

Kuiokalani Gapero 

Naoko Hozumi 

Kalani Isaac 

Ipolani Jaimes 

Kamuela Kaapana 

Kanoe Kaʻōpūiki 

Mataio Kua 

Sanoi Peahu 

Jannah Tafua 

Kaipo Tam 

Puʻuloa Teves 

Nanase Uehara 

Jon Yasuda 

Kahikina de Silva, 

luna alakai 

Kalei Kawaʻa, 

kōkua 

http://www.myspace.com/kuliarootsfest

